
Stækkun iðnaðarsvæðis og athafnasvæðis við Hjallaleiru 

Inngangur 

Leitað hefur verið til Landverndar í töluverðum mæli frá íbúum og öðrum hagsmunaðilum sem hafa 

lýst miklum áhyggjum vegna fyrirhugaðrar stækkunar á iðnaðarsvæði við Hjallaleiru. Landvernd vill 

velta upp hvort að til standi að gera svæðið allt að iðnaðarsvæði þ.e. með starfsemi sem flokkast að 

jöfnu undir iðnaðar- eða atvinnustarfsemi.  

Núverandi staða og áhrif stækkunar 

Landvernd vill gera alvarlegar athugasemdir við að sveitarfélagið leggi áherslu á að 

skipulagsbreytingin skuli þrengja enn frekar að hinum lífríku sjávarleirum fyrir botni Reyðarfjarðar 

og það með iðnaðarstarfsemi sem ógnar mögulega líffræðilegri fjölbreytni svæðisins. Má í því 

sambandi nefna það að á hverju ári eru skipulagðar fuglaskoðunarferðir einmitt á þessum sjávarleirum 

vegna fjölbreyttrar fuglafánu sem sækir mjög í leirurnar. Iðnaðarsvæðið er nú þegar að margra mati 

alltof nálægt sjávarleirunum og auk þess verður ekki annað séð en á kortasjá sveitarfélagsins 

https://www.map.is/fjardabyggd/ að mörk deiliskipulagssvæðisins liggi ofan í farveg Norðurár sem 

rennur í sjó fram þá með viðkomu inn á iðnaðarsvæðinu.  

 

 

 

 

 

 

 

 

 

 

 

Í ljósi þess hvernig núverandi staða er á þessu iðnaðarsvæði við Hjallaleiru og vegna þess að 

Heilbrigðiseftirlit Austurlands hefur í gegnum tíðina gert ítrekaðar og alvarlegar athugasemdir við 

starfsemi innan þessa iðnaðarsvæðis þá telur Landvernd mikilvægt að gengið sé eftir því að 

skipulagssvæðið verði vaktað í ljósi mengunarhættu og áhrifa á vatnshlot og leirur sem vantar 

umfjöllun um í meðfylgjandi skipulagslýsingu. Af kortasjá skipulags sveitarfélagsins verður ekki 

annað séð en að úrgangur eða efni frá iðnaðarsvæðinu sé þegar kominn út í eða alveg að mörkum 

 

Núverandi mörk iðnaðarsvæðis að Hjallaleiru í deiliskipulagi ná út í árfarveg  

Norðurár og mörk skipulagssvæðis nær einnig þegar út í sjávarleirur 

Skipulagsvefsjá Fjarðabyggðar 

Norðurár sem þá stóreykur hættu á að áin eða lækurinn eftir árferði beri með sér mögulega mengun út 

á leiru og til sjávar steinsnar frá. Engin umfjöllun er um þessa þætti í skipulagslýsingu eins og hvernig 

sveitarfélagið hyggi t.d. að kröfum um fráveitu af iðnaðarsvæðinu þrátt fyrir að það sé ofan í mjög 

lífríku búsvæði á sjávarleirum. Núverandi staðsetning þessa iðnaðarsvæðis er því að afar óheppileg og 

einmitt í ljósi þess sætir furðu að sveitarfélagið hyggi frekar á stækkun á svæðinu. 

Fuglalíf og verndarsvæði 

Hjallaleira hefur um langt árabil verið vinsæll viðkomustaður fuglaskoðara en þar hafa viðkomu 

fjölbreytt fuglafána, stundum flækingsfuglar og nokkrar af ábyrgðartegundum sem vænta má að 

Náttúrustofa Austurlands geti staðfest nánar og/eða Náttúrufræðistofnun. Sífellt er gengið harðar fram 

hér á landi gagnvart strandlengjum í og við þéttbýli og þar eru sjávarleirur sem lúta vernd meðtaldar. 

Fyrir vikið er gengið á líffræðilega fjölbreytni sem er oft á tíðum mikil í flæðileirum sem margar 

fuglategundir þurfa á að halda í fæðuleit. Leirur og fjörur falla undir verndaðar vistgerðir skv. 61. gr. 

náttúruverndarlaga nr. 60/2013. Líffræðileg fjölbreytni og möguleg áhrif á vatnshlot er mikilvægur 

þáttur sem Landvernd leggur áherslu á að fjallað verði sérstaklega um í ljósi innleiðingar þessara 

mikilvægu þátta sem stjórnvöld hafa lagt ríka áherslu á. Fá svæði hafa einmitt á meiri líffræðilegri 

fjölbreytni að skipa en sjávar- og flæðileirur. 

Nýbygging vegar að iðnaðarsvæði og leirum 

Landvernd vill gera alvarlega athugasemd við áformaða nýframkvæmd við vegagerð inn á 

iðnaðarsvæðið að Hjallaleiru. Ef tekið er mið af skipulagslýsingu nær áætlaður vegur út fyrir 

skipulagssvæðið sem Landvernd gerir athugasemdir við. Síðast en ekki síst mun áformuð ný 

vegalagning á þessu svæði rýra núverandi leirur og trufla að óbreyttu fuglalíf, auk þess sem að verið 

er að stórauka á mengunarhættu út á lífríkar leirurnar ef slys yrði. Gera má einmitt ráð fyrir að 

vegurinn verði nýttur í ríkum mæli fyrir flutning meðal annars á mengandi efnum með tilliti til þeirrar 

starfsemi sem nú þegar er til staðar á iðnaðarsvæðinu við Hjallaleiru. 

Umsagnaraðilar 

Landvernd vill minna á skyldur sveitarfélaga að afla umsagna til viðeigandi stofnanna og skal þá 

áréttað að það vantar eina tilfinnanlega í upptalningu í skýrslu um umsagnaraðila og það er 

Náttúruverndarstofnun. Í skipulagslögum nr. 123/2010 segir eftirfarandi.“ Sveitarfélag verður að afla 

umsagna viðeigandi stofnana áður en framkvæmdaleyfi eða breyting á aðal-/deiliskipulagi er 

samþykkt.” Á grunni þessa hefur Náttúruverndarstofnun mjög ríkt hlutverk þegar um er að ræða 

skipulagsbreytingu sem inniheldur iðnaðarstarfsemi sem ætlað er að stækka enn frekar en orðið er út á 

sjávarleirur fyrir botni Reyðarfjarðar. Leirur og fjörur falla sem áður segir undir verndaðar vistgerðir 

skv. 61. gr. náttúruverndarlaga nr. 60/2013. Landvernd óskar því eftir að sveitarfélagið bæti 

Náttúruverndarstofnun á lista yfir lögbundna umsagnaraðila og virði að öðru leyti þá verndarskilmála 

sem um er vitnað í lögum. 

Lokaorð 

Landvernd hvetur Skipulagsstofnun til að meta hvort framkvæmdin falli ekki undir lög um mat á 

umhverfisáhrifum. Að öðru leyti hvetur Landvernd sveitarfélagið til að mæta kröfum íbúa, sem 

Landvernd tekur undir, og færa stækkun og skipulagsáform inn fyrir svæðið í stað þess að ganga enn 

frekar að viðkvæmum lífríkum sjávarleirum sem íbúar og gestir nýta til afþreyingar með ýmsum 

hætti. 

Með vinsemd og virðingu, fh. stjórnar Landverndar 

Þorgerður María Þorbjarnardóttir formaður 

 

 


